
14 нче ноябрь 2012 ел

18 нче гасырда яшәгән философ Иммануил Кант: “Яшьлек еллары - иң авыр чор”, - дип язып калдырган булган. Чыннан да, яшүсмерлек чоры – кеше тормышының катлаулы вакыты булып тора, чөнки яшүсмерлек чорына түбәндәге билгеләр хас: 

· Формалашып җитмәгән һәм тотрыксыз психика.

· Тирә-юнь йогынтысына бирелүчәнлек.
· Үзбилгеләнү һәм үз-үзеңне зур кеше итеп тою теләге.

· Җиңел уйлаучанлык.

· Ныгымаган җаваплылык хисе.

Әле саналып киткән билгеләр яшүсмердә девиант тәртип барлыкка килү мөмкинлегенең зур булуы турында сөйли.

Девиант тәртип кешенең үз-үзен тотышында кабул ителгән әхлак, хокук, культура, сәламәтлек нормаларынннан тайпылган эш-гамәлләр. Кешенең тәртибендәге мондый күренешләр җәмгыять тарафыннан хупланмый.

Яшүсмерләр арасында девиант тәртип күренешләренә мисаллар итеп түбәндәгеләрне күрсәтергә мөмкин:

· алкоголизм;

· тәмәке тарту;

· суицид (үз-үзеңә кул салу);

· агрессивлык;

· урлашу;

· дисморфобия (баланың үз кыяфәте, тышкы күренеше, тәне белән канәгатьсезлеге);

· компьютерга бәйлелек;

· вандализм (һәйкәл, архитектура һәм сәнгать әсәрләренә, каберлеләргә зыян китерү);

· сүгенү;

· хулиганлык;

· субкультурага иярү (формаль булмаган яшьләр оешмалары, неформаллар, аларның башкалардан киемнәре, тышкы кыяфәтләре һәм сәер идеяләре белән аерылып торалар. М-н, хиппилар, эмолар, панклар, готлар һ.б.);

· сукбайлык;

· көч куллану;

· иртә җенси тормыш.

Яшүсмерләр арасында девиант тәртип күренешләренә мисалларны әле дәвам итәргә мөмкин булыр иде.

Дуслар белән группаларга җыелу яшүсмерләргә хас һәм нәкъ саналган начар гадәтләргә иярә дә инде. Ул үзенең начар гадәтләргә бирелүен сизми дә калырга мөмкин, чөнки әле аның тормыш тәҗрибәсе юк, ул эшнең ахыры турында уйлап бетерә алмый.

Начар гадәтләргә иярү үзеннән үзе

· бөтен кеше шулай эшләгәнгә,
· башкалар аннан көлмәсен, читкә этәрмәсен өчен,
· күңелсезлектән, бүтән эш юклыктан 

килеп чыгарга мөмкин, шуңа күрә яшүсмернең нәрсә белән булса да кызыксынуын, үзенең шөгылен булдыру мөһим.

 Югарыда әйтелгәннәр тормыш мәшәкатьләренә бирелеп, яшүсмерне күздән ычкындырмаска кирәклекне тагын бер искәртә. Балаларны кич чыгарып җибәргәндә дә бу хакта онытмаска кирәк. Ата-ана баланың нәрсәләр күргәнен, кайда булуын белми. Бит бу вакытта анда үрнәк күрсәтүчесе дә, өйрәтүчесе дә, ияртүчесе дә табыла. Балаларның иртә-кич чыгуларына юл куймаска кирәк. Беребез дә анда алар аракы эчмәсләр, сырадан авыз итмәсләр, тәмәке тартмаслар,- дип гарантия бирә алмыйбыз.

Кечкенә чакта авторитет, кумир булган кеше, үсә төшкәч, яшүсмер булгач, арткарак планга күчәргә мөмкин. Бала вакытта әти белән әни авторитет булса, үсә төшкәч, яшүсмер бүтән төрле идеалларны үзенә үрнәк итеп алу очраклары күп. Яшүсмердәге үзгәрешләргә дөрес реакция, аңларга тырышу булмаганда, яшүсмер начарлыкка әти-әнисенә үч итеп тә иярергә мөмкин. Мондый ситуациядә калмас өчен, Сезгә түбәндәге киңәшләрне тәкъдим итәбез:

1. Балагызның үзегез кебек яки сез теләгәнчә булуын көтмәгез. Аңа үзегез кебек булырга түгел, ә үзенчә булырга ярдәм итегез. 

2.  Балагызны нинди булуына карамастан яратыгыз – талантсыз булса да, уңышларга ирешә алмаса да. Аның белән бергә булуыгызга куаныгыз, чөнки бала – иң зур шатлык. 

3. Баланы йокыдан тыныч кына уятыгыз, ул сезнең елмаюыгызны күрсен һәм йомшак тавышыгызны ишетсен, иртәдән үк баланы юк-бар өчен шелтәләмәгез. 

4.  Балагызны ашыктырмагыз. Вакытны дөрес бүлү –  сезнең эшегез. 

5.  Баланы мәктәпкә иртәнге ашны ашатмыйча озатмагыз. Аны алда авыр хезмәт – уку хезмәте көне көткәнен онытмагыз. 

6. Баланы мәктәпкә озатканда аңа уңышлар теләгез, ягымлы сүзләр әйтегез. 

7. Баланы мәктәптән тыныч каршы алыгыз. Әгәр бала ни өчендер ярсыган, сезнең белән борчуларын бүлешергә тели икән, аны тыңлагыз. 

8.  Баланың борчылганын күрсәгез, тик ул борчылуын сезнең белән уртаклашырга теләмәсә, сорашмавыгыз хәерлерәк. Бала тынычлансын, үзе үк барсын да сөйләр. 

9. Дәрес әзерләгәндә балага мөстәкыйль шөгыльләнергә мөмкинлек бирегез. Әгәр сезнең ярдәм кирәк булса, сабыр булыгыз. Аңа борчылмаска кушыгыз, уңышларын күрегез, мактап алыгыз. 

10. Үзегез дөрес үрнәк күрсәтегез. Үзегез кулланган әйберләрне, эшләгән гамәлләрне баладан тыю көтелгән нәтиҗә бирмиячәк.
Бала тәрбияләүдә гаиләнең мөмкинлекләре гаять зур. Бу яктан аны мәктәп тә алыштыра алмый. Баланың шәхес булып формалашуы, иң беренче чиратта, гаилә тәрбиясенә бәйләнгән. Ата-ана – төп тәрбияче. Тәрбия кылу өчен үзеңә тәрбияле булырга кирәк. 

Ләкин чын тәрбия берьяклы гына була алмый. Мәктәп һәм гаилә тәрбиясе бердәм булганда, балага бердәм таләп куелганда гына әлеге эш шатлыклы, ике якка да канәгатьләнү хисе бирә торган һәм уңышлы була ала.
Шуңа күрә мәктәп белән гаилә арасындагы мөнәсәбәтләрнең әйбәт һәм үзара хезмәттәшлеккә нигезләнгән булуы бик мөһим.

 Чыгышымны тәмамлап, хөрмәтле ата-аналар һәм хөрмәтле коллегалар, Сезгә тәрбия эшендә сабырлык, сәламәтлек, хәерле, шатлыклы нәтиҗәләргә ирешүегезне теләп калам. 
